
SHAKLLANTIRISH 

 

Saydullayeva Barchinoy Abduhalil qizi  

Andijon davlat universiteti boshlang’ich  

ta’lim metodikasi kafedrasi o’qituvchisi  

 

Annotatsiya: Ushbu maqolada tarbiya turlarini rivojlanish bosqichlari va uni 

zamonaviy metodlar asosida shakllantirish,kelajak avlodni tarbiyasi mustahkam 

bo’lishi uchun insondagi oliyjanob fazilatlar haqida so’z boradi.  

Kalit so’zlar: oila, jamiyayat, ibrat tarbiyasi, odob-axloq qoidalari,jazo berish 

metodi,  rag’batlantirish metodi,tarbiyaga oid asarlar 

   

Farzandlarimizning kelajakda komil inson boʻlib yetishishlarida oila va jamiyatda 

yaxshi tarbiya olishning oʻrni beqiyosdir. Ota-ona, ustoz-murabbiylar, rahbar va yoshi 

kattalar qancha madaniyatli, odobli boʻlsa, shu jamiyat va muhitda oʻsayotgan shaxslar 

ham shunchalik odobli boʻlib yetishadi. Bunday sermas’uliyat ijtimoiy ishni amalga 

oshirish, ya’ni yoshlarimizning odobli, xushxulqli, vijdoni pok kishilar boʻlib 

yetishishlari uchun oʻz xulq-atvorimiz bilan ularga yaxshi ibrat va namuna boʻlishimiz 

bugungi kunning dolzarb masalasi hisoblanadi. Ilgarigi zamonda shunday maqol bor 

edi: «Domlaning aytganini qil-u, qilganini qilma». Hozir bu maqol eskirdi: oʻsmir va 

oʻspirinlar koʻpincha ustozlari va kattalarning tashqi yashash tarzidan oʻrnak oladilar, 

ya’ni ular «domlaning qilganini... qilishadi». Bu oʻrinda ularning quyidagi haqli 

e’tirozlarini inobatga olish zarur.: «Nima uchun chekmagin, ichmagin deyishadi-yu, 

oʻzlari chekishadi, ichishadi?», «Nima uchun rost gapirgin deydilar-u, oʻzlari yolgʻon 

soʻzlaydilar?», «Nima uchun toʻgʻri, halol boʻlish kerak deydilar-u, oʻzlari pora 

oladilar?». Agar oʻqituvchi va boshqa ana shunday soʻzda toʻgʻri-yu, amalda notoʻgʻri 

ish tutishsa, shogirdlari qanday qilib uni hurmatlaydi? Undan nimani oʻrnak qilib 

oladilar? Shu ma’noda tarbiyachi har vaqt oʻz soʻziga amal qilishi va soʻzining ustidan 

chiqishi kerak. Ibratning aynan ana shu jihati komil inson tarbiyasida katta ahamiyatga 

ega. 

  Ibrat tarbiyasi insonni qadimdan qiziqtirib kelgan. Bu ayniqa, Yunonistonnning 

mashhur mutafakkirlari – Aflotun va Arastuning  nomi bilan bogʻliq pandnomalaridan 

keng oʻrin olgan. Jumladan, Sharq mamlakatlarida Aflotunning Arastuga, Arastuning 

Iskandarga nasihati va vasiyatnomalari yaxlit asar sifatida tarqalgan. Arastuning 

aytishicha, tarbiyachining oʻzi tarbiya koʻrgan, insoniy fazilatlarni egallagan boʻlishi 

darkor. «Shuni bilginki,- deydi Arastu,- ta’lim tarbiya bilan shugʻullanuvchi odam oʻzi 

tarbiya koʻrmagan boʻlsa, boshqalarni tarbiya qilolmaydi. Xulqi yaxshi kishi 

boshqalarni yaramas, va iflos ishlarga boshlay olmaydi. Agar sen oʻz oʻquvchingni 

tarbiyalamoqchi boʻlsang, avval oʻz ruhingni yaxshilashdan boshla. Mabodo oʻzgalar 

aybini bartaraf etmoqni ixtiyor etsang, bundan oldin oʻz nafsingni nuqson va illatlardan 

tozalashing zarur. Ammo koʻzi ojiz boʻlgan kishi qanday qilib koʻrga yoʻl koʻrsata 

oladi? Xor va tuban kishi boshqalarga obroʻ va qadr-qimmat ato qila oladimi?». 

Bulardan tashqari Sharq mamlakatlarida axloq va ta’lim-tarbiyaga oid 

«Rushnoinoma», «Qobusnoma» Farididdin Attorning «Pandnoma»si, Oʻbayd 

Zakoniyning «Sad pand» kabi asarlari keng tarqalgan. Ilk oʻrta asrlarda Arastu va 

uning izdoshlarining risolalari arab tiliga tarjima qilindi va ularning ta’limotlari Al-

Kindiy, Farobiy, Beruniy, Ibn Sino, Umar Xayyom, Nasriddin Tusiy, Jomiy, Navoiy 

va boshqa Sharq faylasuflari tomonidan oʻrganildi va boyitildi. 

Demak, bugungi yoshlarimizning kamoloti va unga mos dunyoqarashi muntazam 

ravishda takomillashib, rivojlanib borishida ibrat-namunaning oʻrni beqiyosdir. Bu oʻz 

navbatida Ozod va Obod Vatan, erkin va farovon hayot yaratuvchilarining ongli 

a’zolarini tayyorlashni kafolotlaydi. 

Ragʻbatlantirish metodlari – oʻquvchilarning harakatlarini ijobiy baholashni 

koʻzda tutadi. Ragʻbatlantirish quvonch, qoniqish, qanoatlanish kechinmalarini paydo 

qiladi, tetiklik va gʻayrat bagʻishlaydi, oʻz kuchiga ishonchni mustahkamlaydi, ijobiy 

xatti-harakatlarni ragʻbatlantiradi, oʻz faoliyati va xulqiga mas’uliyatini oshiradi. 

Ragʻbatlantirish metodlari xilma-xil boʻlib, ular tarkibiga ma’qullash, koʻngil 

koʻtarish, dalda berish, ishonch bildirish, qayd qilish, ogʻzaki va yozma tashakkur 

bildirish, mukofatlash va boshqalar kiradi. 

Ragʻbatlantirish pedagogik talablarni hisobga olgan holda qoʻllanilishi lozim. Har 

qanday ragʻbatlantirish oʻquvchining jamoa oldidagi chinakkam xizmatlariga muvofiq 

boʻlishi lozim. Ragʻbatlantirish vaqtida oʻquvchining alohida xususiyatlarini, jamoada 

tutgan oʻrnini hisobga olish va u ketma-ket boʻlmasligi kerak. Haddan oshirib maqtash 

jamoaga nisbatan taqqoslash talabchanlikni boʻshashtirib yuborish, bular oʻquvchida 

man-manlik, xudbinlik sifatlarining yuzaga kelishiga sabab boʻladi. Ragʻbatni tashkil 

etishda oʻquvchining muvaffaqiyati bilan birga uning jamoadagi oʻrni, axloqiy 

qiyofasi, shuningdek, mehnatga, jamoa topshiriqlariga, jamoaning oʻziga munosabati 

borasidagi jamoa fikrini inobatga olish ham talab etiladi. 

Jazo berish metodlari – bu oʻquvchilarning xatti-harakati va faoliyatiga salbiy 

baho berishdir. Jazo berish axloq me’yorlariga qarama-qarshi faoliyat va xatti-

harakatlarni muhokama etishni ifodalaydi. Jazo berish noma’qul xatti-harakatlarning 

oldini olish, axloqni tuzatishi, jamoa oldida uyalishi, oʻzini gunohkor deb bilish hissini 

uygʻotishi mumkin. Jamoa tomonidan yoki uni qoʻllab-quvvatlashi asosida jazo berish 

metodlari ham hilma-xil boʻlib, ular jumlasiga tanbeh berish, koyish, uyaltirish, 

qizartirish xatti-harakatlarni jamoa oʻrtasida muhokama qilish, muayyan faoliyatidan 

chetlatish va boshqalar kiradi. 

Jazo berish ham pedagogik talablarga amal qilish zarur. Berilayotgan jazo 

maqsadga muvofiq boʻlib, oʻquvchilarning aybiga, salbiy xatti-harakatiga qarab 

berilishi lozim. Jazo berish chogʻida salbiy xatti-harakatning sabablari uning jamoaga 

yetkazadigan zarari, oʻquvchining shaxsiy xususiyatlarini inobatga olish lozim. 

Jazo berish oʻquvchining manfaatlaridan kelib chiqmasligi yoki uning uchun 

xizmat qilmasligi lozim. Jazo jamoa tomonidan ham berilishi mumkin. Barcha hollarda 

ham oʻquvchini jismoniy va ruhiy azobga solmasligi, uni tahqirlanmasligi, sha’nini 

yerga urmasligi, huquqini paymol etmasligi kerak. 

Tarbiya metodlari sharoitni, vaqtni, shuningdek, oʻzaro bir-biriga ta’sirini hisobga 

olgan holda qoʻllash maqsadga muvofiq tarbiya metodlari, tarbiya vositalari bilan juda 

yaqin aloqada hatto, bir-biriga singib ketgan boʻlsada, ular bir-biridan farq 

qiladi.  Tarbiya vositalariga tarbiyaning maqsadga muvofiq tashkil qilingan faoliyat 

turiga kiradi. 

Oʻyin, oʻquv mehnati, sport va boshqa faoliyat turlari shunday vositalar 

hisoblanadi. Bundan tashqari tarbiya jarayonida turli predmetlar, moddiy va ma’naviy 

madaniyat namunalari, axborot hamda texnik vositalardan ham tarbiya vositasi sifatida 

foydalaniladi. Chunonchi, koʻrgazmali, oʻquv qurollari badiiy-ilmiy adabiyotlar, san’at 

asarlari, radio, televideniye, kompyuter, magnitofon, slaydo, shuningdek, kishilar ham 

tarbiya vositasi boʻlib xizmat qilishi mumkin. 

Tarbiya vositalaridan foydalanish doimo unga muvofiq keluvchi tarbiya 

metodlaridan foydalanishni taqozo etadi, chunki ular yordamida ong, his-tuygʻu, xulq-

atvor tarkib toptiriladi. Oʻquvchining turli koʻrinishdagi faoliyati uyushtiriladi. 

Bugungi kunda tarbiya jarayonida axborot va texnika vositalaridan foydalanishga 

alohida diqqat-e’tibor qaratilmoqda. Ulardan maqsadga muvofiq va samarali 

foydalanish oʻquvchilarning ma’naviy kamol topishiga olib keladi. Tarbiya 

jarayonining asosini, ijtimoiy hayotining obyektiv talablarini, shaxsning ijtimoiy 

mohiyatini hamda tabiatini aks ettiruvchi qonuniyatlar tashkil etgani bois tarbiya 

jarayonini ilmiy asoslangan tarzda olib borish uning qonuniyatlarni chuqur oʻrganishni 

talab etadi. 

Tarbiya jarayonining muvaffaqiyati uni tashkil etishda qanday tamoyillarga koʻra 

ish koʻrilayotganligiga ham bogʻliq. Tarbiya tamoyillari yosh avlodni tarbiyalash 

maqsadidan kelib chiqqan va komil insonni tarbiyalashning mazmuni, metodlari va 

yoʻnalishiga qoʻyiladigan eng muhim talablarni belgilab beruvchi asosiy gʻoya va 

qoidalar yigʻindisidir. 

 Tarbiya jarayonini tashkil etishda oʻqituvchi tomonidan qoʻllaniladigan metodlar 

ham muhim ahamiyatga ega boʻlib, ular ijtimoiy jamiyat tomonidan ta’lim 

muassasalari oldiga qoʻyilgan yosh avlodni har tomonlama barkamol, erkin, ijodkor, 

mustaqil fikr egasi etib tarbiyalash vazifalari bilan belgilanadi. Tarbiya metodlari 

oʻzaro oʻhshash jihatlariga koʻra uch guruhga boʻlinadi. Tarbiya jarayonida 

qoʻllaniladigan tarbiya vositalari metodlari ahamiyatini kuchaytirishga xizmat qiladi. 

